
Aningaasarsianit akileraarutit pillugit Inatsisartut inatsisaata allanngortinneqarneranik Inatsisartut 

inatsisaattut siunnersut  

(Aningaasaqarnermut Nunamullu Namminermut Naalakkersuisoq) 

(Siullermeerneqarnera) 

Demokraatit isumaqarput, akileraarutit- akitsuutillu maani nunatsinni qaffasippallaartut, Isumaqarpugut, 

innuttaasut aningaasaatitik amerlanerit tigummiinnartariaqaraat. Taama ajornanngitsigaaq. 

Taamatut oqareerlunga, Naalakkersuisunit siunnersuut una assorsuaq tupigusuutigaara. 

Aningaasaqarnermut Nunamullu Namminermut Naalakkersuisoq arlaleriarluni akileraarutinut 

aaqqissuusseqqissalluni ilimasaarinikuuvoq. Sooruna aamma una siunnersuut maanakkut 

siunnersuutigineqartoq? Tamannami akileraarutinut aaqqissuusseqqinnermut 

ilamasaarutigineqareersumut ilanngunneqarsinnaagaluarpoq. 

Siunnersuummi ajornartorsiutit arlallit, saqqummiunneqartumi uani takusinnaavakka. 

Siunnersuutit kingunerissavaa akileraarutit tamarmiusut qaffakkiartornerat. Tamanna Demokraatit 

tungaanniit tapersersinnaanngilarput. Ullumikkuminngarnit annertunerusumik qaffaasoqassappat, 

isumaqarpugut, tassunga ilutigalugu akileraarutit allanut tunngasut appartinneqassasut. Soorlu 

ukuusinnaapput sulinermut ilanngaatip qaffannera imaluunniit isertitanut akileraarutip appartinneqara. 

Iluaqutaanngilaq akileraarutit tamarmiusut qaffanneqarnissaat. 

Taakku saniatigut paasivara, uuminnga siunnersuuteqarnikkut akileraarutinut inummut ilanngaatip 

maannakkut annertussusaa tunngavigalugu inatsisiliuunneqarnissaa kissaatigineqartoq. Taassuma 

kingunerissavaa, ukiumut inummut ilanngaat ukiumut 48.000 koruuninut inatsisiliuunneqassasoq. Tassani 

ajornartorsiutaassaaq, inummut ilanngaatip 2005-imili suli akitigut iluarsiissutinik 

qaffanneqarsimanngimmat. Imatut paasineqassaaq, pisissutaasinnaanerat millisinneqarsimasoq, 

isertortumillu akileraarutinik qaffaanertut isigineqarsinnaalluni. Imaappormi, inummut ilanngaat 2005-imili 

akitigut iluarsiissuteqarfigineqarsimagaluarpat, 2022-imi ukiumut 66.000 koruuniusimassagaluarmat. 

Taamatut oqaaseqarlunga nalunaarutigissavara, Demokraatit siunnersuut tapersersinnaanngimmassuk, 

taamaattumillu itigartinneqarnissaa innersuussutigalugu. 


